6. Međunarodna konferencija „Rad državnih i međunarodnih nadležnih tijela u zaštiti ličnih podataka“ 10.11.2015. Moskva, Rusija
6. Međunarodna konferencija „Rad državnih i međunarodnih nadležnih tijela u zaštiti ličnih podataka“ održala se u Moskvi, 10. novembra 2015. u organizaciji Ministarstva veza i masovnih komunikacija Ruske Federacije i nezavisne neprofitne organizacije Radio Spectrum (Rspectr.com). Učesnici Konferencije bili su predstavnici državnih i međunarodnih regulatornih tijela nadležnih za zaštitu ličnih podataka iz Azerbajdžana, Bosne i Hercegovine, Hong Konga, Maroka, Kirgistana, Srbije, Poljske, Meksika, Slovenije, Slovačke, Velike Britanije, Vijeća Europe, kao i predstavnici stručne i naučne zajednice, industrijski stručnjaci, operatori ličnih podataka, te predstavnici ruskih kompanija i institucija. 
Konferencija je održana u tri Sekcije koje su obuhvatile sljedeće teme: Sekcija 1 Zajednički informacijski prostor: kulturni i obrazovni problemi, aspekti obrade ličnih podataka, Sekcija 2 Regulacija informacijske sigurnosne sfere pod uslovima novih izazova i prijetnji, Sekcija 3 Novi zahtjevi zakonodavstva o zaštiti podataka; Implementacija i praktična primjena Zakona o lokalizaciji ličnih podataka.
Direktor Roskomnadzor-a predstavio je rad institucije i novi video spot o zaštiti ličnih podataka u Rusiji pod nazivom „Vodite računa o svojim ličnim podacima“. Roskomnadzor fokus svojih aktivnosti trenutno stavlja na zaštitu ličnih podataka maloljetnika. Predstavljene su ideje i novine u ovom polju zaštite podataka, kao i web stranica za djecu i mlade koja je lansirana početkom godine u cilju informisanja kako da zaštite svoje podatke kroz igrice, događaje, flash mobs (grupna izlaganja kroz ples, igru, predstavu). Tokom treće Sekcije Konferencije održano je 14 prezentacija. Zamjenica direktora Roskomnadzor-a predstavila je novi Federalni zakon br. 242-FZ,  predstavnica Vijeća Europe govorila je o prerađenoj Konvenciji 108 kao sigurnoj osnovi za globalni sporazum o povjerljivosti. Ruski predstavnici u ovoj Sekciji bili su istraživači, savjetnici te rukovodioci kompanija na ruskoj teritoriji iz polja komunikacija, servisa davanja usluga plaćanja putem Interneta, kao i međunarodni pravni uredi. Teme vodilje ovih predstavnika bio je prenos podataka ruskih građana u Rusiju i aktuelni problemi interpretacije i primjene zahtjeva „lokalizacije“. U drugom dijelu treće Sekcije, prezentacije su držali predstavnici Hong Konga, Slovenije, Srbije, Kirgistana, Azerbajdžana i Meksika, koji su predstavili pravni okvir zaštite ličnih podataka u njihovim zemljama, njihove ovlasti i nadležnosti.

Predstavnici stranih delegacija iz Kirgistana, Slovenije, Poljske, Srbije, Velike Britanije, Slovačke, Meksika, Hong Konga, Bosne i Hercegovine, Vijeća Europe, te predstavnici Roskomnadzor-a, rusko-britanske Trgovinske komore i kompanije Ixcellerate (neutralni podatkovni operater u Moskvi) održali su Međunarodni sastanak u vidu okruglog stola i neformalne diskusije o aktuelnim temama u polju zaštite podataka.

